
1. Procedementos parlamentarios

1.1. Procedementos de natureza normativa
1.1.2. Propostas de normas
1.1.2.1. Proxectos e proposicións de lei
1.1.2.1.2. Proposicións de lei 

Cualificación das emendas ao articulado presentadas á Proposición de lei de modificación
da Lei 8/2008, do 10 de xullo, de saúde de Galicia (doc. núm. 6968, 7004 e 7009)

A Mesa da Comisión 5ª, Sanidade, Política Social e Emprego, na súa sesión do día 12 de xaneiro de
2021, adoptou o seguinte acordo:

Examinados os escritos presentados e dado que se axustan aos requisitos establecidos no Regula-
mento da Cámara, acorda a súa admisión co seguinte detalle:

Emendas ao articulado:

— Do G. P. Popular de Galicia (doc. núm. 6986)
— Do G. P. do Bloque Nacionalista Galego (doc. núm. 7004)
— Do G. P. dos Socialistas de Galicia (doc. núm. 7009)

Santiago de Compostela, 12 de xaneiro de 2021
Miguel Ángel Santalices Vieira
Presidente

2. Elección e composición do Parlamento, réxime e goberno interior,
organización e funcionamento

2.2. Composición do Parlamento e dos seus órganos
2.2.2. Composición da Deputación Permanente

Resolución da Presidencia, do 13 de xaneiro de 2021, pola que se admite a trámite o escrito
do portavoz do G. P. Popular de Galicia polo que comunica cambios na representación do
seu grupo na Deputación Permanente (suplentes) (doc. núm. 7657)

No Rexistro Xeral do Parlamento de Galicia tivo entrada, co número 7657, o escrito do portavoz do
G. P. Popular de Galicia polo que comunica cambios na representación do seu grupo na Deputación
Permanente (suplentes).

A Presidencia, en uso da delegación temporal de competencias de xestión ordinaria da Mesa do
Parlamento na Presidencia da Cámara (Acordo da Mesa do Parlamento do 17 de agosto de 2020,
publicado no Boletín Oficial do Parlamento de Galicia núm. 5 do 20 de agosto de 2020), resolve: 

1º. Tomar coñecemento do cambio na representación do G. P. Popular de Galicia na Deputación
Permanente (suplentes):

Alta: José Manuel Balseiro Orol
Alta: Teresa Egerique Mosquera

2º. Dar conta desta resolución na próxima reunión da Mesa do Parlamento que teña lugar.

3º. Publicar este acordo no Boletín Oficial do Parlamento de Galicia.

Santiago de Compostela, 13 de xaneiro de 2021
Miguel Ángel Santalices Vieira
Presidente

EMENDAS PRESENTADAS POLO GRUPO PARLAMENTARIO POPULAR 

DE GALICIA AO PROPOSICIÓN DE LEI DE MODIFICACIÓN DA LEI 8/2008, 

DO 10 DE XULLO, DE SAÚDE DE GALICIA (NUM. EXPE. 11/PPL-000001). 

 

 

Emenda nº1, de Supresión.  Tres 
  
Débese suprimir o seguinte texto “en todos os ámbitos, 
especialmente” 
Deste xeito, o novo número 15 do artigo 34 queda redactado 
como segue: 
  
 “15. Establecer prohibicións, limitacións e estratexias de 
prevención do consumo de bebidas alcohólicas para avanzar 
na desnormalización do seu consumo polas persoas menores 
de idade. Con esta finalidade, e por disposición directa desta 
lei, queda prohibido o consumo en grupo de bebidas 
alcohólicas na vía pública, parques e prazas públicas, e 
noutros lugares de tránsito público. 
__________________________________________ 
 
 
Emenda nº2, de Adición. Vinte e catro 
  
O capítulo VI do Título II quedará redactado como segue:  
  
“CAPÍTULO VI: PLANIFICACIÓN DO SISTEMA PÚBLICO DE 
SAÚDE DE GALICIA: A ESTRATEXIA GALEGA DE SAÚDE E 
OS SEUS INSTRUMENTOS DE DESENVOLVEMENTO 
SECTORIAL E TERRITORIAL 
  
Artigo 61. A Estratexia Galega de Saúde 
1. A política sanitaria galega programarase mediante un 
documento estratéxico de carácter plurianual denominado 
Estratexia Galega de Saúde (EGAS). 
2. A Estratexia Galega de Saúde terá un carácter integral, 
definindo prioridades e obxectivos comúns para os eidos da 
saúde pública, da prevención de riscos sanitarios, da 
promoción da saúde, da prestación de asistencia sanitaria e da 
docencia, formación, investigación e innovación sanitarias. En 
consecuencia, as persoas que ocupen postos directivos e 

postos de xefatura relacionados con estes eidos deberán 
orientar os seus obxectivos ás directrices desta estratexia. 
  
Artigo 62. Contidos da Estratexia Galega de Saúde 
A Estratexia Galega de Saúde deberá conter, polo menos, os 
seguintes aspectos: 
1. A identificación dos principais problemas de saúde que 
afectan á poboación galega. 
2. A identificación das areas de mellora na calidade das 
prestacións e servizos sanitarios do Sistema Público de Saúde 
de Galicia e na garantía dos dereitos sanitarios da cidadanía. 
3. As intervencións sanitarias e accións necesarias para 
mellorar os resultados en saúde relacionados coas prioridades 
sanitarias previamente identificadas. 
4. O prazo de vixencia do documento estratéxico. 
  
Artigo 63. Tramitación da Estratexia Galega de Saúde 
1. A Consellería de Sanidade elaborará un borrador da 
Estratexia Galega de Saúde baseado na evidencia científica 
dispoñible, nos indicadores do Sistema de Información de 
Saúde de Galicia, na opinión e colaboración de persoas 
expertas e nos resultados das avaliacións de documentos 
estratéxicos anteriores e das enquisas de satisfacción ou 
resultados dos procesos de participación das persoas usuarias 
do Sistema Público de Saúde. 
2. Este borrador da Estratexia Galega de Saúde será sometido 
a información pública no Portal de Transparencia e Goberno 
Aberto da Xunta de Galicia, e estará aberto ás suxestións da 
cidadanía galega.  
3. Logo de avaladas as achegas, recibidas a través do Portal 
de transparencia e goberno aberto, o borrador remitirase ao 
órgano superior da Administración autonómica competente en 
materia de igualdade para a emisión dun informe en que se 
avalíe o impacto por razón de xénero das medidas e accións 
previstas. 
4. A Consellería de Sanidade presentará o proxecto de 
Estratexia Galega de Saúde ao Consello Galego de Saúde, ao 
Consello Asesor do Sistema Público de Saúde de Galicia e ao 
Consello Asesor de Pacientes de Galicia. 
5. A vista do conxunto das alegacións, suxestións e informes, a 
Consellería de Sanidade elevará o proxecto de Estratexia 
Galega de Saúde ao Consello da Xunta para a súa aprobación. 
6. Unha vez aprobada polo Consello da Xunta, a Estratexia 
Galega de Saúde será presentada no Parlamento de Galicia 
pola persoa titular da Consellería de Sanidade, será remitida ao 
Ministerio de Sanidade para o seu coñecemento e será 

publicada co seu texto definitivo no Portal de Transparencia e 
Goberno Aberto da Xunta de Galicia. 
7. A Consellería de Sanidade informará anualmente ao 
Parlamento de Galicia da avaliación do cumprimento dos 
obxectivos marcados pola Estratexia. 
  
Artigo 64. Desenvolvemento sectorial da Estratexia Galega de 
Saúde. 
1. A Consellería de Sanidade poderá aprobar plans ou 
programas específicos para desenvolver aspectos concretos da 
Estratexia Galega de Saúde, tanto para a abordaxe detallada 
dun dos obxectivos, problemas ou áreas de mellora 
identificadas nela como para a abordaxe conxunta de varios 
deles desde un eido particular da xestión sanitaria. 
2. Estes plans e programas deberán estar aliñados coas 
directrices marcadas pola Estratexia Galega de Saúde e 
desenvolverse dentro do seu prazo de vixencia. 
3. Os documentos destes plans e programas serán publicados 
no Portal de Transparencia e Goberno Aberto da Xunta de 
Galicia e a avaliación dos seus resultados específicos 
integrarase dentro da información que anualmente traslade a 
Consellería de Sanidade ao Parlamento de Galicia conforme ao 
apartado 7 do artigo anterior 
  
Artigo 65. Desenvolvemento territorial da Estratexia Galega de 
Saúde. Os plans de saúde de área. 
1. Os órganos de dirección e xestión das áreas sanitarias 
deberán elaborar Plans de saúde que adapten as directrices 
definidas pola Estratexia Galega de Saúde á realidade sanitaria 
do seu ámbito territorial e fixen as accións a levar a cabo a 
través dos seus medios e recursos para avanzar nas 
prioridades marcadas. 
2. Os borradores de Plans de saúde de área serán sometidos a 
información pública para recoller suxestións da cidadanía e 
serán presentados aos respectivos Consellos de Saúde e 
Consellos Asesores de Pacientes de Galicia. 
3. Unha vez superados estes procesos, os órganos de 
dirección e xestión das áreas sanitarias remitirán os proxectos 
de Plans de saúde de área á Consellería de Sanidade para a 
súa aprobación definitiva, de ser o caso, por parte da persoa 
titular da mesma.  
4. Os instrumentos de organización e xestión regulados no 
artigo 97 que se acorden periodicamente entre os órganos da 
Consellería de Sanidade e os órganos de dirección e xestión 
das áreas sanitarias deberán contemplar previsións específicas 
para a abordaxe dos obxectivos dos Plans de saúde de área 

directamente aliñados coas prioridades marcadas pola 
Estratexia Galega de Saúde. 
  
Artigo 66. Os plans locais de saúde. 
Os equipos directivos dos centros de saúde elaborarán plans 
locais de saúde que definan prioridades na mellora da saúde 
comunitaria das súas zonas sanitarias. Estes plans locais de 
saúde deberán contemplar medidas específicas para a 
abordaxe das prioridades marcadas pola Estratexia Galega de 
Saúde.” 
 
__________________________________________ 
 
 
Emenda nº5, de Adición. Vinte e cinco 
  
Engádese unha nova letra i) ao artigo 107 co seguinte contido: 
 
“i) A vixilancia epidemiolóxica e o manexo dos sistemas de 
información e de protección e de promoción da saúde” 
 
__________________________________________ 
 
 
Emenda nº3, ao apartado III, de Substitución. Exposición de 
motivos 
  
Debe substituírse o actual parágrafo décimo oitavo do apartado 
III da Exposición de Motivos, pasando a quedar redactado do 
seguinte xeito: 
 
“As modificacións en materia de saúde pública péchanse coas 
modificacións dos artigos 78 e 107. A primeira está orientada a 
recoller expresamente o importante papel que os grupos de 
traballo poden desempeñar en relación co asesoramento na 
xestión de crises sanitarias e na adopción de medidas 
preventivas adecuadas, tal e como viñeron demostrando o 
comité e os subcomités clínicos na xestión da crise derivada do 
COVID-19. Por outra banda, a modificación do artigo 107 
céntrase, conforme coas recomendacións que o Ditame da 
Comisión para a Reconstrución Social e Económica do 
Congreso dos Deputados traslada aos gobernos autonómicos 
no eido do fortalecemento das estruturas e servizos de saúde 
pública, en incluír a vixilancia epidemiolóxica e o manexo dos 
sistemas de información relacionados con ela entre as funcións 
que a Consellería de Sanidade debe contemplar para deseñar 
a estrutura organizativa referida á saúde pública”. 

__________________________________________ 
 
 
Emenda nº4, ao apartado III, de Adición. Exposición de motivos 
  
Deben engadirse os seguintes parágrafos despois do actual 
parágrafo decimoséptimo do apartado III da Exposición de 
Motivos: 
 
“Introdúcese tamén unha reforma do Capítulo VI do Título II da 
Lei, no convencemento da necesidade de asegurar unha 
planificación estratéxica integral da política sanitaria galega. 
Unha das principais leccións da actual pandemia é a 
necesidade dunha maior integración dos distintos aspectos da 
política sanitaria, cun protagonismo compartido da saúde 
pública coa asistencia sanitaria e a investigación sanitaria e 
cunhas prioridades obxectivos comúns entre as distintas áreas. 
A tal efecto, créase a Estratexia Galega de Saúde como 
instrumento integrador, defínense os seus contidos mínimos e 
un procedemento participativo para a súa tramitación. A 
partires desa Estratexia xeral, contémplase a posibilidade de 
desenvolvemento a través de plans sectoriais e a través dos 
plans de saúde que adapten o seu contido ás particularidades 
das distintas áreas sanitarias. Finalmente, regúlanse os plans 
locais de saúde como parte desta planificación integral e do 
reforzo da saúde pública e comunitaria, ao tempo que supoñen 
un avance cara un modelo de maior autonomía nos servizos de 
atención primaria.” 
  
 
  
__________________________________________ 
 
 
 
 
 
Asinado dixitalmente por: 

 
Pedro Puy Fraga na data 29/12/2020 12:37:03 

EMENDAS PRESENTADAS POLO GRUPO PARLAMENTARIO BLOQUE 

NACIONALISTA GALEGO AO PROPOSICIÓN DE LEI DE MODIFICACIÓN 

DA LEI 8/2008, DO 10 DE XULLO, DE SAÚDE DE GALICIA (NUM. EXPE. 

11/PPL-000001). 

 

 

Emenda nº1, de Supresión. Artigo único 
  
No apartado Un, suprimir o apartado 3 do Artigo 33 da Lei 
8/2008, do 10 de xullo, de saúde de Galicia. 
__________________________________________ 
 
 
Emenda nº2, de Supresión. Artigo único 
  
No apartado Un, suprimir o apartado 4 do Artigo 33 da Lei 
8/2008, do 10 de xullo, de saúde de Galicia. 
 
  
__________________________________________ 
 
 
Emenda nº3, de Substitución.  Tres 
  
No apartado Tres que modifica o apartado 15 do Artigo 34 da 
Lei 8/2008, do 10 de xullo, de saúde de Galicia, substituír todo 
o texto polo seguinte: 
 
"15. Establecer estratexias de prevención, limitación e 
prohibición do consumo de substancias aditivas." 
 
__________________________________________ 
 
 
Emenda nº4, de Supresión. Catro 
  
No apartado Catro que modifica o apartado 4 do Artigo 37, 
suprimir ao final do parágrafo o texto que vai desde o punto até 
o final: “Este persoal.... autoridade sanitaria.” 
 
__________________________________________ 

Emenda nº5, de Supresión. Cinco 
  
Suprimir o texto do apartado Cinco no que modifica o Artigo 38 
mantendo o texto orixinal. 
__________________________________________ 
 
 
Emenda nº6, de Adición. Seis 
  
No apartado Seis engadir un novo punto, que pasaría a ser o 
1, no novo Artigo 38 bis, co seguinte texto: 
 
"A consellaría competente en materia de sanidade garantirá 
que todas as persoas que vivan en centros de servizos sociais, 
(persoas maiores, con discapacidade) teñan a asistencia 
sanitaria en igualdade de condicións que o resto da poboación, 
e polo tanto serán atendidas polos centros de saúde da zona, 
incluíndo a asistencia médica, de enfermaría, traballo social, 
psicoloxía clínica, fisioterapia e rehabilitación, así como a 
atención da saúde mental." 
  
  
__________________________________________ 
 
 
Emenda nº7, de Substitución. Sete 
  
Substituír todo o texto do apartado Sete polo seguinte: 
 
"Artigo 38 ter. Da declaración de emerxencia sanitaria. 
1.- As medidas preventivas previstas no artigo 38 só se 
poderán adoptar previa declaración do estado de emerxencia 
sanitaria nos termos previstos na lexislación. 
2.- A Resolución que declare o estado de emerxencia sanitaria 
conterá o alcance, a duración e as medidas que se adopten 
atendendo ás circunstancias concorrentes. 
3.- Da Resolución pola que se declare o estado de emerxencia 
sanitaria darase conta ao Parlamento de Galiza no prazo 
máximo de 7 días, quen establecerá o prazo de duración da 
mesma. 
4.- A adopción das medidas previstas no artigo 38 terán que 
someterse a autorización ou ratificación xudicial conforme ao 
previsto no artigo 8 da Lei 29/1998 da xurisdición contencioso 
administrativa e demais lexislación aplicable." 
  
__________________________________________ 

Emenda nº8, de Supresión. Doce 
  
Suprimir o texto que engade un novo Artigo 41 bis. 
__________________________________________ 
 
 
Emenda nº9, de Supresión. Trece 
  
Suprimir o texto que engade un novo Artigo 42 bis. 
__________________________________________ 
 
 
Emenda nº10, de Supresión. Catorce 
  
Suprimir o texto que engade un novo Artigo 43 bis. 
__________________________________________ 
 
 
Emenda nº11, de Supresión. Quince 
  
Suprimir o texto que engade un novo Artigo 44 bis. 
__________________________________________ 
 
 
Emenda nº12, de Supresión.  Dezaeis 
  
Suprimir o texto que modifica o Artigo 45, mantendo o texto 
orixinal. 
__________________________________________ 
 
 
Emenda nº13, de Supresión. Dezasete 
  
Suprimir o texto que engade un novo Artigo 45 bis. 
__________________________________________ 
 
 
Emenda nº14, de Adición. Disposición adicional primeira 
  
Engadir unha nova Disposición adicional primeira co seguinte 
texto: 
  
"Disposición adicional primeira. Sistema público de rastrexo 
No prazo máximo dun mes, a partir da aprobación desta lei, 
crearase un sistema público  de rastrexo como un instrumento 

esencial de saúde pública para controlar os brotes epidémicos-
infecciosos,  interromper a cadea de transmisión dunha 
enfermidade  infecciosa e as medidas conexas, como a 
corentena dos contactos e o illamento  dos casos. Contará  co 
persoal estábel e permanente necesario  para ter en todo 
momento o programa operativo así como os protocolos, 
mecanismos e formación precisos para ampliar o dispositivo no 
menor tempo posíbel en caso de ser preciso." 
 
__________________________________________ 
 
 
Emenda nº15, de Adición. Disposición adicional segunda 
  
Engadir unha nova Disposición adicional segunda co seguinte 
texto: 
  
"Disposición adicional segunda. Sistema de Vixilancia 
Epidemiolóxica e saúde Pública 
No prazo máximo de tres meses Saúde Pública procederá á 
creación  dunha estrutura para potenciar as redes de vixilancia 
epidemiolóxica, con capacidade de facer fronte ás ameazas 
derivadas de enfermidades transmisíbeis. Un instrumento de 
coñecemento e xestión epidemiolóxico, con estruturas 
humanas e técnicas, capacidade de operar con sistemas de 
información áxiles e en conexión e coordinación, especialmente 
no ámbito de Atención Primaria." 
 
__________________________________________ 
 
 
Emenda nº16, de Adición. Disposición adicional terceira 
  
Engadir unha nova Disposición adicional terceira co seguinte 
texto: 
  
"Disposición adicional terceira. Coordinación Saúde Pública e 
Atención Primaria 
No prazo de tres meses, contados a partir da entrada en vigor 
desta lei, aprobaranse as normas regulamentarias que resulten 
necesarias para garantir a coordinación entre  Saúde Pública e 
Atención Primaria, para desenvolver medidas de promoción de 
estilos de vida saudables e de prevención, en especial os de 
carácter intersectorial, que figuran entre as funcións de saúde 
Pública (artigo 49. i) e as actividades programadas en materia 
de vixilancia e información, así como a promoción e protección 

da saúde e a prevención da enfermidade, que figuran entre as 
funcións da Atención Primaria (artigo 50.b)." 
 
__________________________________________ 
 
 
Emenda nº17, de Adición. Disposición adicional cuarta 
  
Engadir unha nova Disposicón adicional cuarta co seguinte 
texto: 
  
"Disposición adicional cuarta. Planificación de Recursos 
Humanos 
Para dar resposta ao recollido no artigo 112, no prazo de tres 
meses, contados a partir da entrada en vigor desta lei, o 
Servizo Galego de Saúde contará cun Plan de ordenación de 
Recursos Humanos que terá en conta “as necesidades reais do 
servizo, coa finalidade de lles dar cumprimento aos dereitos da 
cidadanía previstos polas normas en materia de saúde”. Neste 
Plan figurarán as necesidades de renovación do persoal actual 
e a previsión de incorporación do persoal necesario para facer 
fronte ás crecentes necesidades asistenciais, así como as 
medidas estratéxicas que permitan contar con este persoal." 
 
__________________________________________ 
 
 
Emenda nº18, de Adición. Disposición adicional quinta 
  
Engadir unha nova Disposición adicional quinta co seguinte 
texto: 
  
"Disposición adicional quinta. Equipos multidisciplinares en 
Atención Primaria 
Para dar cumprimento ao establecido no artigo 50. Atención 
Primaria, no punto 2,  no que refire que incluirá entre o seu 
catálogo de servizos as seguintes funcións e modalidades de 
atención sanitaria (... rehabilitación, atención á saúde mental, 
traballo social...) procederá prazo máximo de tres meses á 
incorporación nos equipos de Atención Primaria das e dos 
profesionais precisos, e en número suficiente, para prestar esa 
atención (psicólogas/os clínicos, fisioterapeutas, terapeutas 
ocupacionais, logopedas, traballadoras sociais...)." 
 
__________________________________________ 

Emenda nº19, de Adición. Disposición adicional sexta 
  
Engadir unha nova Disposición adicional sexta co seguinte 
texto: 
 
"Disposición adicional sexta. División en Zonas sanitarias 
No prazo de tres meses, contados a partir da entrada en vigor 
desta lei, aprobaranse as normas regulamentarias que resulten 
necesarias para que os concellos cunha poboación superior 
aos 50.000 habitantes (ou menos se así fose considerado 
adecuado funcionalmente) poidan subdividirse en zonas 
sanitarias para efectos de adscrición ás unidades e aos 
servizos de atención primaria." 
 
__________________________________________ 
 
 
Emenda nº20, de Adición. Disposición adicional sétima 
  
Engadir unha nova Disposición adicional sétima co seguinte 
texto: 
 
"Disposición adicional sétima. Catalogo de prazas de persoal 
estatutario. 
No prazo de tres meses, contados a partir da entrada en vigor 
desta lei, aprobaranse as normas regulamentarias que resulten 
necesarias para que o persoal estatutario da Comunidade 
Autónoma de Galiza que presta servizos nas institucións, nos 
órganos, nas unidades ou nas estruturas do Sistema Público 
de Saúde de Galiza, con calquera tipo de vinculación 
contractual figure nun catalogo de prazas que identifique estas 
prazas e defina as súas características contractuais." 
 
__________________________________________ 
 
 
Emenda nº21, de Adición. Disposición adicional oitava 
  
Engadir unha nova Disposición adicional oitava co seguinte 
texto: 
  
"Disposición adicional oitava. Coordinación sociosanitaria 
No prazo de tres meses, contados a partir da entrada en vigor 
desta lei, aprobaranse as normas regulamentarias que resulten 
necesarias para garantir a coordinación entre a Consellería de 
Sanidade e o sistema de servizos sociais para garantir a 
asistencia a aqueles doentes, xeralmente crónicos, que polas 

súas especiais características poden beneficiarse da atención 
simultánea e sinérxica dos servizos sanitarios e sociais para 
aumentar a súa autonomía, paliar as súas limitacións ou 
sufrimentos e facilitar a súa reinserción social." 
  
__________________________________________ 
 
 
Emenda nº22, de Adición. Disposición adicional novena 
  
Engadir unha nova Disposición adicional novena co seguinte 
texto: 
  
"Disposición adicional novena. Creación dun sistema público de 
investigación sanitaria 
 Recoñécese o carácter público das tres fundacións 
hospitalarias de xestión dos institutos de investigación 
biomédica de Galiza, e a súa dependencia da Axencia do 
Coñecemento en Saúde. A partir deste recoñecemento a 
consellaría competente en materia de sanidade: 
1.- Porá en marcha un sistema público de investigación 
sanitaria no que se integrará a todo o persoal que forma parte 
das tres fundacións biomédicas de Galiza: Fundación Profesor 
Nóvoa Santos (FPNS),  Fundación Instituto de Investigación 
Sanitaria Santiago de Compostela (FIDIS) e Fundación 
Biomédica Galiza Sur (FBGS). Contará con financiación pública 
estrutural, suficiente e específica.Terá como misión: 
 a) impulsar a investigación, a docencia, a innovación e o 
desenvolvemento científico-tecnolóxico no ámbito sanitario 
galego 
 b) A colaboración e sinerxías do persoal clínico e investigador, 
chave para a xeración de coñecemento. 
2.- Establecerá un sistema de acceso e unha carreira 
investigadora/profesional, así coma un estrutura salarial 
homoxénea e acorde ao traballo altamente cualificado 
realizado 
3.- Creará  a categoría de persoal investigador dentro das 
categorías estatutarias do persoal do Sergas." 
  
  
  
__________________________________________ 
 
 
Emenda nº23, de Modificación. Exposición de motivos 
  
Emenda que afecta a todo o texto do Proxecto de lei: 

Substituír as letras “J” e/ou “K” na clasificación dos apartados 
polas seguintes que corresponda en cada caso, xa que estas 
non existen no alfabeto galego. 
  
__________________________________________ 
 
 
Emenda nº24, de Modificación. Exposición de motivos 
  
Emenda que afecta a todo o texto do Proxecto de lei: 
  
Revisar a linguaxe sexista en toda a redacción do Proxecto de 
lei. 
 
__________________________________________ 
 
 
 
 
 
Asinado dixitalmente por: 

 
María Montserrat Prado Cores  na data 29/12/2020 

13:02:26 

 
Iria Carreira Pazos na data 29/12/2020 13:03:28 

 
Ana Pontón Mondelo na data 29/12/2020 13:03:41 

EMENDAS PRESENTADAS POLO GRUPO PARLAMENTARIO 

SOCIALISTAS DE GALICIA AO PROPOSICIÓN DE LEI DE MODIFICACIÓN 

DA LEI 8/2008, DO 10 DE XULLO, DE SAÚDE DE GALICIA (NUM. EXPE. 

11/PPL-000001). 

 

 

Emenda nº1, de Modificación. Artigo único 
  
Débese modificar no punto Un do artigo único, no apartado 1 
do artigo 33 o seguinte contido. 
Onde di: "...saúde pública e os alcaldes ou alcaldesas.", debe 
dicir: "...saúde pública e os alcaldes ou alcaldesas nas áreas de 
responsabilidade mínima sobre as cales exercen competencias 
de salubridade ou control sanitario." 
__________________________________________ 
 
 
Emenda nº2, de Modificación. Dous 
  
Débese modificar no punto Dous do artigo único no número 12 
do artigo 34 o seguinte contido. 
Onde di: "...a autoridade sanitaria competente poderá 
proceder...", debe dicir: "...a Administración sanitaria, informada 
polas autoridades sanitarias competentes, poderá proceder...". 
__________________________________________ 
 
 
Emenda nº3, de Supresión.  Tres 
  
Débese suprimir o punto Tres do artigo único, suprimir na súa 
totalidade o novo número 15 ao artigo 34 creado. 
__________________________________________ 
 
 
Emenda nº4, de Modificación. Catro 
  
Débese modificar no punto Catro do artigo único o seguinte 
contido. 
Onde di: "...a outros corpos de funcionarios dependentes dela, 
para a vixilancia...", debe dicir: "...a outros corpos de 
funcionarios dependentes dela previa formación, con criterios 

2 

dirixidos pola autoridade sanitaria competente e só a efectos 
desas indicacións, para a vixilancia...". 
__________________________________________ 
 
 
Emenda nº5, de Adición. Catro 
  
Débese engadir no punto Catro ao final do número 4 do artigo 
37 o seguinte contido. 
Engadir in fine: "...Esta función limitarase ao exercicio da tarefa 
para a que foi designado e circunscribirase a ela." 
  
__________________________________________ 
 
 
Emenda nº6, de Adición. Cinco 
  
Débese engadir no punto Cinco do artigo único, ao inicio do 
artigo 38 o seguinte contido. 
"No caso dunha situación de pandemia declarada, baixo a 
declaración de emerxencia sanitaria ou coa declaración do 
Estado de Alarma no conxunto de España, poderanse activar 
os mecanismos e medidas preventivas en materia de saúde 
pública que se indican a continuación:" 
  
__________________________________________ 
 
 
Emenda nº7, ao apartado 2.b, de Supresión. Cinco 
  
Débese suprimir no punto Cinco do artigo único, no apartado 2, 
subapartado b do artigo 38 o seguinte contido. 
Suprimir: "5ª) Sometemento a medidas profilácticas de 
prevención da enfermidade, incluída a vacinación ou 
inmunización, con información, en todo caso, dos posibles 
riscos relacionados coa adopción ou non adopción destas 
medidas." 
__________________________________________ 
 
 
Emenda nº8, de Adición. Sete 
  
Débese engadir no punto Sete do artigo único ao inicio do 
artigo 38 ter o seguinte contido. 
"“No caso dunha situación de pandemia declarada, ou coa 
declaración do Estado de Alarma no conxunto de España, 

poderanse activar os mecanismos e medidas preventivas en 
materia de saúde pública que se indican a continuación:" 
__________________________________________ 
 
 
Emenda nº9, ao apartado 1, de Modificación. Sete 
  
Débese modificar no punto Sete do artigo único, no apartado 1 
do artigo 38 ter o seguinte contido. 
Onde di: "...sen necesidade de seguir un procedemento 
administrativo específico...", debe dicir: "...seguindo o 
procedemento administrativo necesario que, no seu caso, 
tratarase de realizar de maneira áxil e abreviada." 
__________________________________________ 
 
 
Emenda nº10, ao apartado 2, de Supresión. Sete 
  
Débese suprimir no punto Sete do artigo único, no apartado 2 
do artigo 38 ter o seguinte contido. 
Suprimir: "...aínda que siga existindo incerteza científica." 
__________________________________________ 
 
 
Emenda nº11, ao apartado 2.c, de Adición. Sete 
  
Débese engadir no punto Sete do artigo único, no apartado 2 
subapartado c do artigo 38 ter o seguinte contido. 
Engadir in fine: "...ou que poñan en perigo a integridade ou a 
saúde da propia persoa." 
__________________________________________ 
 
 
Emenda nº12, ao apartado 3, de Supresión. Sete 
  
Débese suprimir no punto Sete do artigo único o apartado 3 do 
artigo 38 ter. 
__________________________________________ 
 
 
Emenda nº13, ao apartado 5, de Modificación. Nove 
  
Débese modificar no punto Nove do artigo único, no apartado 5 
do artigo 38 quinquies polo seguinte contido. 
"5. A Administración autonómica poderá actuar en substitución 
dos concellos nos supostos e cos requisitos recollidos na 
lexislación de réxime local." 

__________________________________________ 
 
 
Emenda nº14, ao apartado 5 bis), de Adición. Nove 
  
Débese engadir no punto Nove do artigo único un novo 
apartado no artigo 38 quinquies que quedará redactado co 
seguinte contido. 
"5 bis. . A Xunta de Galicia esclarecerá os criterios e baremos 
sobre os que as autoridades sanitarias competentes, cos 
comités ou mecanismos que considere necesarios, tome 
decisións que afecten á xestión do eido local como restricción 
de mobilidade, peches de negocios e empresas, peches 
perimetrais ou outras medidas semellantes. Estes criterios 
serán compartidos cos concellos afectados e, en todo caso, 
trasladados de maneira constante e actualizada á Fegamp." 
__________________________________________ 
 
 
Emenda nº15, ao apartado 10 bis), de Adición. Dez 
  
Débese engadir no punto Dez do artigo único un novo apartado 
no artigo 39 que quedará redactado co seguinte contido. 
"10 bis. Para as infraccións e sancións en materia específica de 
saúde pública desenvolverase un regulamento sancionador 
específico." 
__________________________________________ 
 
 
Emenda nº16, de Supresión. Doce 
  
Débese suprimir o punto Doce do artigo único, suprimir na súa 
totalidade o artigo 41 bis creado. 
__________________________________________ 
 
 
Emenda nº17, ao apartado b, de Supresión. Doce 
  
No caso de non ser aceptada a emenda número 16, débese 
suprimir no punto Doce do artigo único o apartado b do artigo 
41 bis. 
__________________________________________ 
 
 
Emenda nº18, ao apartado d, de Supresión. Doce 

No caso de non ser aceptada a emenda número 16, débese 
suprimir no punto Doce do artigo único  o apartado d do artigo 
41 bis o seguinte contido. 
Suprimir: "...consistentes na vacinación ou inmunización 
prescritos polas autoridades sanitarias,...". 
__________________________________________ 
 
 
Emenda nº19, de Supresión. Trece 
  
Débese suprimir o punto Trece do artigo único, suprimir na súa 
totalidade o artigo 42 bis. 
  
__________________________________________ 
 
 
Emenda nº20, ao apartado d, de Supresión. Trece 
  
No caso de non ser aceptada a emenda número 19, débese 
suprimir no punto Trece do artigo único no apartado d do artigo 
42 bis, a seguinte expresión. 
Suprimir: "...voluntario...". 
__________________________________________ 
 
 
Emenda nº21, ao apartado e, de Supresión. Trece 
  
No caso de non ser aceptada a emenda número 19, débese 
suprimir no punto Trece do artigo único, no apartado e do artigo 
42 bis, a seguinte expresión. 
Suprimir: "...voluntario..." 
__________________________________________ 
 
 
Emenda nº22, de Supresión. Catorce 
  
Débese suprimir o punto Catorce do artigo único, suprimir na 
súa totalidade o artigo 43 bis creado. 
__________________________________________ 
 
 
Emenda nº23, de Supresión. Quince 
  
Débese surpimir o punto Quince do artigo único, suprimir na 
súa totalidade o artigo 44 bis creado. 
__________________________________________ 

Emenda nº24, ao apartado 2, de Modificación. Quince 
  
No caso de non ser aceptada a emenda número 23, débese 
modificar no punto Quince do artigo único o apartado 2 do 
artigo 44 bis, polo seguinte contido. 
"2. As infraccións en saúde pública tipificadas nos artigos 
41bis, 42bis e 43bis serán sancionadas con multas, conforma a 
gradación seguinte: 
a) Infraccións leves: 
1º) Grao mínimo: ata 1000€ 
2º) Grao medio: de 1001 a 200€ 
3º) Grao maximo: 2001 a 3000€ 
  
b) Infraccións graves: 
1º) Grao mínimo: de 3001 a 6000€ 
2º) Grao medio: de 6001 a 10000€ 
3º) Grao máximo: de 10001 a 15000€ 
  
c) Infraccións moi graves: 
1º) Grao mínimo: de 15001 a 120000€ 
2º) Grao medio: de 120001 a 300000€ 
3º) Grao máximo: de 300001 a 600000€, ou ata o quíntuplo do 
valor dos produtos ou servizos obxectos de infracción. 
  
Sen prexuízo da multa que proceda consonte o previsto no 
anterior, e para os efectos de evitar que a comisión de 
infraccións resulte máis beneficiosa para a persoa que comete 
a infracción que o cumprimento das normas infrinxidas, a 
sanción económica que de ser o caso se impoña poderá ser 
incrementada coa contía do beneficio ilícito obtido." 
  
__________________________________________ 
 
 
Emenda nº25, ao apartado 1, de Supresión.  Dezaeis 
  
Débese suprimir no punto Dezaseis do artigo único, no 
apartado 1 do artigo 45 o seguinte contido. 
Suprimir: "...con excepción das recollidas no número 2 deste 
artigo...". 
__________________________________________ 
 
 
Emenda nº26, ao apartado 2, de Modificación.  Dezaeis 

Débese modificar no punto Dezaseis do artigo único, no 
apartado 2 do artigo que quedará redactado co seguinte 
contido. 
"2. Os concellos, coa aportación que a Xunta de Galicia faga en 
termos de recursos para poder levar a cabo esta tarefa, 
poderán sancionar as infraccións previstas nesta lei, con 
arranxo ás súas propias ordenanzas e sempre que as ditas 
infraccións afecten ás áreas de responsabilidade mínima sobre 
as cales exercen competencias de salubridade ou control 
sanitario." 
  
__________________________________________ 
 
 
Emenda nº27, de Supresión. Dezasete 
  
Débese suprimir o punto Dezasete do artigo único, suprimir na 
súa totalidade o artigo 45 bis creado. 
__________________________________________ 
 
 
Emenda nº28, ao apartado 1, de Adición. Dezasete 
  
No caso de non aceptar a emenda número 27, débese engadir 
no punto Dezasete do artigo único, no apartado 1 do artigo 45 
bis creado, ao final do primeiro parágrafo. 
Engadir in fine: “...en competencias de salubridade ou control 
sanitario tipificadas nesta lei.". 
__________________________________________ 
 
 
Emenda nº29, ao apartado 1, de Modificación. Vinte e un 
  
Débese modificar no punto Vinte e un do artigo único, no 
apartado un do artigo 47 o seguinte contido. 
Onde di: ...graves aos tres anos e as moi graves...", debe dicir: 
"...graves aos dous anos e as moi graves...". 
__________________________________________ 
 
 
Emenda nº30, ao apartado 3, de Modificación. Disposición 
transitoria única 
  
Débese modificar no apartado 3 da Disposición transitoria 
única do artigo único o seguinte contido. 
Onde di: "...en materia de saúde pública, sempre que tales 
infraccións afecten as áreas de responsabilidade mínima sobre 

as cales exercen competencias de control sanitario de acordo 
co artigo 42 da Lei...", debe dicir:"... en materia de saúde 
pública sempre que tales infraccións afecten ás áreas de 
responsabilidade mínima sobre as cales exercen competencias 
de salubridade ou control sanitario de acordo co artigo 42 da 
Lei...".  
__________________________________________ 
 
 
 
 
 
Asinado dixitalmente por: 

 
Gonzalo Caballero Míguez  na data 29/12/2020 13:40:47 

